Id-dinjità tal-anzjani u l-missjoni tagħhom fil-Knisja u fid-dinja
Dokument tal-Kunsill Pontifiċju għal-Lajċi

Daħla


Ir-rebħiet tax-xjenza u l-progressi li saru fil-mediċina kienu ta' għajnuna kbira, u b'mod deċiżiv, f'dawn l-aħħar għaxriet ta' snin, biex itawlu l-ħajja tal-bniedem fid-dinja. L-espressjoni "it-tielet età", illum tgħodd għal għadd kbir sewwa tal-popolazzjoni tad-dinja: persuni li ħarġu mill-qasam tax-xogħol, iżda għad għandhom ħafna riżorsi u ħila biex jagħtu sehemhom għall-ġid komuni. Ma' din il-folla kbira ta' young old, kif qed jissejħu dawn l-oqsma ġodda tax-xjuħija mid-demografi, jiġifieri dawk bejn il-65 u l-75 sena, irridu nżidu l-qasam tal-oldest old, dawk jiġifieri li għandhom 'il fuq minn 75 sena, ir-raba' età, li huma wkoll mistennija li jiżdiedu fil-għadd (¹).

Il-fatt li min-naħa qed jiżdied it-tul tal-ħajja tal-bniedem fid-dinja, waqt li qed dejjem aktar jonqos l-għadd ta' dawk li jitwieldu (²), min-naħa l-oħra qed iġib bidla demografika li qatt ma kien hemm qabel bħalha u hekk inqalbet il-piramida tal-etajiet li fil-quċċata tagħha ma kellhiex aktar minn 50; in-numru tal-anzjani qiegħed dejjem aktar jiżdied, waqt li qed jonqos dak taż-żgħażagħ. Dan il-fenomenu, li kellu l-bidu tiegħu fis-snin sebgħin fil-pajjiżi tat-tramuntana, qed jasal ukoll fin-nofsinhar tad-dinja, u hawnhekk il-proċess tax-xjuħija hu aktar mgħaġġel.


Din is-sura ta' "rivoluzzjoni li qed isseħħ fis-skiet" u li mhijiex biss fatt demografiku, qed toħloq problemi soċjali, ekonomiċi, kulturali, psikoloġiċi u spiritwali, li minn xi żmien 'il hawn qed jiġbdu l-attenzjoni f'waqtha tal-komunità internazzjonali. Sa mill-1982, waqt l-assemblea dinjija fuq il-problemi tax-xjuħija tal-popolazzjoni, imsejħa min-Nazzjonijiet Uniti, li ltaqgħet fi Vjenna fl-Awstrija bejn is-26 ta' Lulju u t-8 ta' Awwissu – ġie mfassal Pjan Internazzjonali ta' Ħidma li sal-lum għadu jservi ta' riferenza għad-dinja kollha. Aktar studji wasslu biex tħejjew 18-il prinċipju tan-Nazzjonijiet Uniti għall-anzjani: "miġburin f'ħames punti: indipendenza, parteċipazzjoni, kura, relazzjonijiet personali, dinjità" (³) u biex jiġi ffissat Jum Dinji għall-anzjani, għall-ewwel ta' Ottubru ta' kull sena.

Id-deċiżjoni tal-U.N.O. li tiddikjara s-sena 1999 bħala s-Sena Internazzjonali tal-Anzjani u l-għażla tas-suġġett "Lejn soċjetà għal kull età",  isaħħu dan l-interess. "Soċjetà għal kull età", qal is-Segretarju Ġenerali tal-U.N.O., Kofi Annan, fil-messaġġ tiegħu għall-Jum Dinji tal-Anzjani 1998 – "soċjetà li, flok twaqqa' għaċ-ċajt lix-xjuħ u tqishom bħala nies morda u pensjonati, tqishom nies li jġibu 'l quddiem il-progress u jgawdu minnu". Mela soċjeta ta' ħafna ġenerazzjonijiet hi soċjetà impenjata fil-ħolqien ta' kundizzjonijiet ta' ħajja tajbin biex jgħinu ħalli jkun jista' jsir dak kollu li jistgħu jagħmlu dawk tat-tielet età.

Is-Santa Sede – li tara s-siwi tal-ħsieb li jkun hemm sisien sodi għall-organizzazzjoni soċjali ispirata mis-solidarjetà, li fiha kull ġenerazzjoni tagħti l-kontribut tagħha flimkien mal-oħrajn kollha – tixtieq tgħin lis-Sena Internazzjonali tal-Anzjani billi ssemma' leħen il-Knisja kemm bil-ħsieb u kemm b'għażliet ta' ħidma.


Is-Santa Sede, hija u tfakkar fil-ħtieġa li jintwera rispett lid-dinjità u lid-drittijiet fundamentali tal-persuna tal-anzjani u konvinta li l-anzjani għad għandhom ħafna x'jistgħu jgħidu u jagħmlu fil-ħajja tas-soċjetà, tittama li l-kwistjoni titqies b'sens kbir ta' responsabbiltà minn kulħadd; individwi, familji, assoċjazzjonijiet, gvernijiet u organizzazzjonijiet internazzjonali, skont il-ħila u d-dmirijiet ta' kull wieħed u skont il-prinċipji importanti ħafna tas-solidarjetà. Hekk biss jista' jintlaħaq l-għan biex l-anzjani jista' jkollhom garantiti kundizzjonijiet ta' ħajja jixirqu lill-bniedem u jingħaraf is-siwi tagħhom, li ma jistax jagħmlu ħaddieħor, f'soċjetà li qiegħda dejjem titbiddel ekonomikament u kulturalment. Hekk biss jistgħu jittieħdu b'mod organiku inizjattivi fl-oqsma soċjo-ekonomiċi-edukattivi biex ikunu milħuqa miċ-ċittadini kollha, bla ebda diskriminazzjoni, ir-riżorsi meħtieġa biex ikunu sodisfatti l-ħtiġijiet qodma u ġodda, biex jiżguraw ħarsien tassew tad-drittijiet, biex mill-ġdid ikun hemm fiduċja u ġustizzja għal kulħadd, biex ikun hemm tisħib attiv, u jerġa' jsib postu fis-soċjetà kull min ġie mbiegħed mill-konvivenza mal-bnedmin.

L-attenzjoni u l-impenn tal-Knisja għall-anzjani mhumiex xi ħaġa tal-lum biss. Matul iż-żminijiet kollha u f'kull xorta ta' ċirkostanzi, l-anzjani raw il-missjoni u l-kura pastorali tal-Knisja. Il-"caritas" nisranija għamlet tagħha ħtiġijiethom billi ħolqot ħafna opri ta' qadi għall-anzjani, u dan l-aktar bl-inizjattiva u l-ħerqa ta' kongregazzjonijiet reliġjużi u ta' sodalizji tal-lajċi. U l-maġisteru tal-Knisja, aktar milli qies il-problema tal-anzjani bħala biss kwistjoni ta' assistenza u ta' benefiċenza, dejjem insista fuq l-importanza ewlenija tal-valur tal-persuna ta' kull età hija u tfakkar lil kulħadd fil-ħtieġa li qatt ma jintilfu l-għana uman u spiritwali, l-esperjenzi u l-pariri li nġemgħu tul ħajja sħiħa. Biex juri dan, il-Papa Ġwanni Pawlu II, fl-udjenza tat-23 ta' Marzu 1984 qal: "Tħallux tirbaħkom it-tentazzjoni tas-solitudni tal-qalb. Minkejja l-ħafna problemi komplessi tagħkom... is-saħħa li qed tiddgħajjef ftit ftit, u n-nuqqasijiet tal-organizzazzjoni soċjali, il-fatt li l-liġijiet soċjali li qed jieħdu ż-żmien biex isiru, in-nuqqasijiet ta' soċjetà egoista li ddum biex tifhimhom, intom la intom, u lanqas għandkom taħsbu li tinsabu f'xi xifer tal-ħajja tal-Knisja, elementi passivi f'dinja dejjem sejra, imma intom suġġetti attivi ta' żmien għammieli umanament u spiritwalment tal-ħajja tal-bniedem, għandkom missjoni x'tagħmlu, kontribut x'tagħtu" (4).

Il-qagħda tal-lum – f'xi aspetti għad mhijiex magħrufa – qed tistieden il-Knisja ħa tirrivedi l-pastorali tagħha tat-tielet u r-raba' età. Ir-riċerka ta' forom u metodi ġodda li jkunu jaqblu mal-ħtiġijiet u t-tamiet spiritwali tal-anzjani, it-tfassil ta' inizjattivi pastorali bl-għeruq tagħhom fil-ħarsien, it-tifsir u d-destin tal-ħajja milli jidher huma kundizzjonijiet li ma tistax teħles minnhom biex l-anzjani jagħtu sehemhom fil-missjoni tal-Knisja u jgħinuhom jiksbu hena spiritwali partikolari bis-sehem attiv tagħhom fil-ħajja tal-komunità ekklesjali.

Dan huwa fuq fuq il-kuntest ta' dan id-dokument tal-Kunsill Pontifiċju tal-Lajċi. Tfassal minn grupp magħmul mir-rappreżentanti tas-Segreterija tal-Istat u ta' għadd ta' Dekasteri tal-Kurja Rumana, flimkien ma' dawk responsabbli tar-realtà ekklesjali (movimenti, assoċjazzjonijiet, kongregazzjonijiet reliġjużi) b'esperjenza kbira fid-dinja tat-tielet età. Il-Kunsill Pontifiċju tal-Lajċi, huwa u jippreżenta dan id-dokument lill-Konferenzi Episkopali, lill-isqfijiet, lis-saċerdoti, lir-reliġjużi rġiel u nisa, lill-movimenti u lill-assoċjazzjonijiet, liż-żgħażagħ, lill-adulti u lill-istess anzjani, bil-ħsieb li jkun il-qofol tal-koordinament tal-ħidma kollha tas-Santa Sede għas-Sena Internazzjonali tal-Anzjani, għandu fiduċja kbira li jservi ta' riflessjoni u ta' impenn għal kulħadd.
I
IT-TIFSIR U S-SIWI TAL-ANZJANI


It-tama ta' ħajja fit-tul, b'saħħa itjeb milli qatt kienet fl-imgħoddi, u bil-ħsieb f'interessi marbutin ma' grad aktar għoli ta' istruzzjoni personali, il-fatt li x-xjuħija m'għadhiex aktar tfisser dipendenza għal kollox minn ħaddieħor, u għalhekk mhux ta' ħsara għall-kwalità tal-ħajja, ma jidhrux li huma biżżejjed biex wieħed jaċċetta dan iż-żmien ta' ħajja, li ħafna nies ta' żmienna għadhom iqisuh biss bħala qagħda tassew iebsa u li ma tistax teħles minnha.

Fil-fatt, illum hi mxerrda ħafna l-fehma li t-tielet età hi żmien li fiha kollox jibda jonqos għall-bniedem, kemm umanament u kemm soċjalment. Iżda din hija fehma li ma taqbel xejn mal-fatti, għax ħafna huma s-suriet tal-ħajja li jgħixu l-anzjani, għax dawn mhumiex xi grupp ta' bnedmin kollha l-istess. Hemm gruppi ta' persuni li kapaċi jifhmu t-tifsir li għandha x-xjuħija fil-kors tal-ħajja tal-bniedem, u jgħixu xjuħithom, mhux biss b'hena u dinjità, imma wkoll iqisu x-xjuħija żmien ta' ħajja li joffri opportunitajiet ġodda ta' kobor u ta' impenn; u hemm kategorija oħra ta' persuni, li llum hi numeruża ħafna, li x-xjuħija għalihom hi ta' tiġrib u toqol bla qies. Huma persuni li quddiem xjuħithom jieħdu qagħda li tmur min rassenjazzjoni passiva u tasal għar-ribelljoni u għaċ-ċaħda ta' disprament. Dawk il-persuni li jingħalqu fihom infushom u jqegħdu lilhom infushom fit-tarf tas-soċjetà, ikunu huma stess li jagħtu bidu għad-dgħufija fiżika u mentali tagħhom infushom.


Nistgħu, mela, ngħidu li l-uċuħ tat-tielet u r-raba' età huma daqskemm huma l-anzjani, u li kull persuna tħejji l-ħajja li tgħix fi xjuħitha tul ħajjitha kollha. F'dan is-sens ix-xjuħija tikber magħna. U l-kwalità ta' xjuħitna tiddependi l-aktar mill-ħila tagħna li nifhmu t-tifsir u s-siwi tax-xjuħija, kemm fuq livell kollu kemm hu uman, u kemm fuq livell tal-fidi. Għalhekk irridu nqisu x-xjuħija fil-pjan ta' Alla li hu mħabba, u ngħixuha bħala pass tal-mixja tagħna fi Kristu għal għand il-Missier (ara Ġw 14, 2). Biss fid-dawl tal-fidi, qawwijin fit-tama li ma tqarraqx (ara Rum 5, 5) inkunu nistgħu ngħixu x-xjuħija bħala don u bħala dmir, b'mod tassew nisrani. Dan hu s-sigriet taż-żgħożija tal-ispirtu, li wieħed jista' jgħożż ukoll jekk imdaħħal fiż-żmien. Linda, li mietet ta' 106 snin, ħalliet xhieda tassew sabiħa f'dan is-sens. Meta għalqet il-101 sena qalet lil ħabiba tagħha: "Għandi 101, iżda għadni b'saħħti, taf. Fiżikament għandi xi impediment, imma spiritwalment kollox nagħmel u ma nħalli ebda ħaġa fiżika timpedini, ma nagħtihiex widen. Jien m'iniex ngħix ix-xjuħija, għax ma nagħtix widen għal xjuħiti: hi timxi 'l quddiem, imma jien ma nagħtix kas tagħha. Tgħixha tajjeb biss, jekk tgħixha ma' Alla".

Il-korrezzjoni ta' din il-fehma żbaljata tax-xjuħija llum għandha tkun impenn kulturali u edukattiv li għandu jinteressa kull ġenerazzjoni. Hemm dmir ta' responsabbiltà lejn l-anzjani llum biex ikollhom l-għajnuna ħa jifhmu xi jfisser żmienhom, jaraw is-siwi tar-riżorsi tagħhom, u jegħlbu kull tentazzjoni li jirrifjutaw xjuħithom, li jingħalqu fihom infushom u jinqatgħu minn kulħadd, jaċċettaw il-qagħda li huma ma jiswew għal xejn, u jiddispraw. Hemm ukoll responsabbiltà lejn il-ġenerazzjonijiet tal-ġejjieni: ir-responsabbiltà li jitħejja ambjent uman, soċjali, u spiritwali, li fih kull persuna tkun tista' tgħix dan iż-żmien ta' ħajja b'dinjità u fil-milja kollha tiegħu.


Fil-messaġġ tiegħu lill-Assemblea tad-dinja dwar ix-xjuħija tal-popolazzjoni, il-Papa Ġwanni Pawlu II qal: "Il-ħajja hi don ta' Alla lill-bnedmin maħluqa fis-sura u x-xbieha tiegħu. Din il-fehma qaddisa tad-dinjità tal-persuna umana twassal għall-għarfien tas-siwi ta' kull żmien fil-ħajja tal-bniedem. Din kwistjoni ta' koerenza u ta' ġustizzja. Mhux possibbli tqis tassew is-siwi tal-ħajja ta' kull anzjan, jekk ma tarax tassew is-siwi tal-ħajja ta' tarbija sa mill-ewwel mument tat-tnissil tagħha. Ħadd ma jista' jgħid fejn se tasal il-ħajja jekk ma tibqax rispettata bħala ġid qaddis li ma tistax twarrbu minnek" (5).

Il-bini ta' soċjetà tant mixtieqa magħmulha minn persuni ta' penerazzjonijiet differenti sseħħ biss jekk ikun hemm rispett sħiħ għaż-żminijiet kollha tal-ħajja. Il-fatt li hemm ħafna anzjani fid-dinja tal-lum huwa don, rikkezza umana u spiritwali ġdida. Dan hu sinjal taż-żminijiet li jekk jiftiehem tajjeb u jiġi aċċettat, jista' jgħin lill-bniedem tal-lum biex isib mill-ġdid it-tifsir tal-ħajja, li jfisser wisq aktar milli jaħsbu s-suq, l-Istat, u l-mentalità tal-lum.


Il-kontribut li jistgħu jagħtu bl-esperjenza tagħhom l-anzjani biex jagħmlu aktar tixraq lill-bniedem is-soċjetà u l-kultura tagħna, hu ta' siwi kbir u għandu jiġi mfittex billi jintwera s-siwi ta' dawk li nistgħu ngħidulhom, il-kariżmi tax-xjuħija:

· l-għotjiet bil-qalb bla ħlas. Il-kultura tal-lum tqis is-siwi ta' għemilna skont sura ta' effiċjenza li ma tafx x'jiġifieri għemil li jsir bla ma jintalab xi ħlas għalih. L-anzjan, li qed jgħix ħajja li matulha hu disponibbli għal kollox, jista' jiġbed l-attenzjoni tas-soċjetà mehdija fuq ħafna ħwejjeġ: għall-ħtieġa li jiġġarrfu l-ħitan tal-indifferenza li teqridilna ġieħna, taqtagħlna qalbna u trażżan kull ħerqa li ngħinu bil-qalb u bla interessi lill-oħrajn.

· Il-memorja. Il-ġenerazzjonijiet l-aktar żgħażagħ qed jitilfu s-sens tal-istorja u magħha is-sens ukoll tal-identità tagħhom. Soċjetà li tnaqqas għal kollox is-sens tal-istorja taħrab mid-dmir tal-formazzjoni taż-żgħażagħ. Soċjetà li ma tridx tkun taf l-imgħoddi, tinsab fil-periklu li faċilment tagħmel l-iżbalji ta' qabel. It-telfien tas-sens storiku hu wkoll ħtija ta' sistema ta' ħajja li warrbet u iżolat lill-anzjani u fixklet id-djalogu bejn il-ġenerazzjonijiet.
· L-esperjenza. Illum qed ngħixu f'dinja fejn it-tweġib tax-xjenza u tat-teknika milli jidher ħadu l-post tas-siwi tal-esperjenza tal-ħajja miġburin mill-anzjani tul il-kors kollu tal-ħajja. Din is-sura ta' ħajt kulturali ma għandhiex taqta' l-qalb tal-persuni tat-tielet u r-raba' età għaliex għandhom ħafna x'jgħidu lill-ġenerazzjonijiet taż-żgħażagħ, ħafna x'jaqsmu magħhom.

· L-inter-dipendenza. Ħadd ma jista' jgħix għal rasu, iżda l-individwaliżmu u l-protagoniżmu li qed jixterdu, jaħbu din il-verità. L-anzjani, huma u jfittxu li jkollhom xi sħabhom, jeħduha kontra soċjetà fejn min hu l-aktar dgħajjef spiss jitħalla waħdu huwa u jfakkar in-natura soċjali tal-bniedem u l-ħtieġa li tintiseġ mill-ġdid ix-xibka tar-relazzjonijiet personali u soċjali.
· Viżjoni aktar sħiħa tal-ħajja. Ħajjitna hi mġarrba mill-għaġġla, hi ħajja aġitata u spiss nervuża. Hi ħajja distratta, tinsa x'inhuma l-mistoqsijiet fundamentali dwar il-vokazzjoni, id-dinjità, id-destin tal-bniedem. Fit-tielet età hi wkoll żmien is-sempliċità, il-kontemplazzjoni. Il-valuri, affettivi, morali u reliġjużi li jgħixu l-anzjani huma riżorsi li mingħajrhom ma jistax ikun hemm ħajja meqjusa fis-soċjetà, fil-familji, fil-persuni. Dawn meħtieġa mis-sens tar-responsabbiltà, mill-ħbiberija, mit-tħabrik għas-setgħa, mill-għaqal f'kull ġudizzju li nagħmlu, mis-sabar, mill-għerf, u fina nfusna wkoll, fir-rispett għall-ħolqien u fil-bini tal-paċi. Min hu anzjan jifhem sewwa kemm hu aqwa "dak li hu" minn "dak li tagħmel" jew "dak li għandek". Kull soċjetà umana tkun aħjar milli hi jekk tagħraf tuża l-kariżmi tal-anzjani.

II

L-ANZJANI FIL-BIBBJA


Biex nifhmu aħjar x'inhi u x'tiswa x-xjuħija, jeħtieġ naqraw l-Iskrittura. Hu biss id-dawl tal-Kelma ta' Alla li tagħtina l-ħila nagħrfu fil-fond id-dimensjoni spiritwali, morali u teoloġika sħiħa ta' dan iż-żmien tal-ħajja. Biex bil-ħeġġa kollha nerġgħu naħsbu fuq it-tifsira tat-tielet u r-raba' età, nipproponu xi siltiet mill-Iskrittura b'riflessjonijiet u osservazzjonijiet fuqhom, dwar l-isfidi li hemm imseħbin magħhom fis-soċjetà ta' żmienna.

Qum quddiem ix-xiħ...  u agħtih qima (Lev 19,32)

Il-qima lejn ix-xjuħ fl-Iskrittura ssir liġi: "Qum quddiem ix-xiħ, b'xagħru abjad ... u ibża' minn Alla tiegħek" (ibid.). U wkoll: "Weġġaħ lil missierek u 'l ommok" (Dewt 5, 16). Eżortazzjoni tassew delikata favur il-ġenituri, speċjalment fi xjuħithom, insibuha fil-Kap III tal-Ktieb ta' Bin Sirak (vv. 1-16) li tagħlaq b'dikjarazzjoni ta' serjetà liema bħalha: "Daqs midgħi min jitlaq lil missieru waħdu, u misħut mill-Mulej min jgħaddab lil ommu." Jeħtieġ li ssir xi ħaġa biex titrażżan it-tendenza, illum imxerrda ħafna, li ma jingħatax kas tal-anzjani u jiġu mwarrbin fil-ġenb, waqt li l-ġenerazzjonijiet ġodda jiġu "mħarrġin" biex jabbandunawhom: iż-żgħażagħ, l-adulti u l-anzjani lkoll jeħtieġu lil xulxin.
Qaluhulna missirijietna

dak li int għamilt fi żmienhom,

li għamilt b'idek fi żmien l-imgħoddi (Salm 43/44, 2)


L-istejjer tal-patrijarki b'mod speċjali jitkellmu sewwa ħafna fuq din il-ħaġa. Meta Mosè għadda mill-esperjenza tal-ħuġġieġa qalb l-għollieq, Alla kellmu b'dan il-mod: "Jien hu Alla ta' missirijietek, Alla ta' Abraham, Alla ta' Iżakk u Alla ta' Ġakobb" (Ez 3, 6). Alla jorbot ismu ma' dak tax-xjuħ il-kbar li juru li l-fidi ta' Israel hi leġittima u huwa l-garanti tagħha. L-iben, iż-żagħżugħ jiltaqa' ma' – anzi nistgħu ngħidu li "jirċievi" lil – Alla dejjem u biss mingħand il-missirijiet, mingħand l-anzjani. Fis-silta li għadna kemm semmejna, għal kull patrijarka għandna l-espressjoni "Alla ta' ..." biex turi li kull wieħed minnhom kellu l-esperjenza proprja tiegħu ta' Alla. U din l-esperjenza, u li hi dak li ħallew l-anzjani, kienet ir-raġuni  wkoll taż-żgħożija tal-qalb tagħhom u tal-hena tagħhom quddiem il-mewt. Hu paradoss il-fatt li huma l-anzjani li jgħaddu lil dawk ta' warajhom dak li rċevew biex ifissru dak li hu ta' issa; f'dinja li tagħti ġieħ biss lil żgħożija bla tmiem u bla tifkira u bla ġejjieni hu fatt li wieħed irid jaħseb fuqu.
Sa fi xjuħithom il-frott jagħmlu (Salm 91/92, 15)

Il-qawwa ta' Alla tista' turi ruħha wkoll fix-xjuħija. Ukoll meta hi mxekkla minn ħafna diffikultajiet. "Alla għażel id-dgħajfa tad-dinja biex iħawwad il-qawwija, għażel il-mistmerra mid-dinja, u n-nies li ma huma xejn, biex iġib fix-xejn lil dawk li huma xi ħaġa. Hekk, ebda bniedem ma jkun jista' jiftaħar quddiem Alla" (1 Kor 1, 27-28). Il-pjan ta' Alla għas-salvazzjoni jseħħ ukoll fil-ġisem dgħajjef u mhux iktar żagħżugħ, dgħajjef, bla saħħa u bla ħila ta' xejn. Hekk ukoll mill-ġuf mejjet ta' Sara u mill-ġisem ta' mitt sena ta' Abraham, twieled il-poplu magħżul ta' Alla (ara Rum 4, 18-20). Mill-ġuf sterili ta' Eliżabetta u minn xiħ mgħobbi biż-żmien, Żakkarija, twieled San Ġwann Battista, il-prekursur tal-Mulej. L-anzjan, ukoll meta ħajtu tilbes id-dehra tad-dgħujfija jibqa jkollu raġuni biex iqis ruħu strument fil-ġrajja tas-salvazzjoni. "Bl-għomor twil nimlieh u nurih is-salvazzjoni tiegħi" (Salm 90/91, 16).

Ftakar f'min ħalqek

f'jiem żgħożitek,

qabel ma jaslu jiem in-niket,

u joqorbu s-snin li tgħid għalihom:

"Xejn ma jogħġbuni" (Koh 12, 1)

Dan il-ħsieb bibliku dwar ix-xjuħija jolqtok fl-oġġettività tiegħu. Barra dan, kif ifakkar is-salmista, il-ħajja tgħaddi bħal żiffa u mhux dejjem ħelwa u bla tbatija: "Żmien ħajjitna hu b'kollox 70 sena; l-iżjed 80, jekk inkunu f'saħħitna' u l-biċċa l-kbira taħbit u niket" (Salm 89/90, 10). Kliem Kohelet – li għandu deskrizzjoni twila, permezz ta' xbihat simboliċi tad-dgħufija tas-saħħa u tal-mewt – ipinġi ritratt ikrah tax-xjuħija. Hawn l-iskrittura tfakkarna li m'għandniex naħsbu li x-xjuħija għandha biss għalina dwejjaq, problemi u tbatijiet. Tfakkarna biex inħarsu lejn Alla tul ħajjitna kollha għax hu l-kenn li lejh irridu dejjem immorru, imma l-iktar f'mumenti ta' biża' li jiġuna fix-xjuħija li nqisuha bħala nawfraġju.

U Abraham ħa l-aħħar nifs u miet,

wara xjuħija sewwa, xiħ mimli bil-għomor,

u nġabar ma' niesu (Ġen 25, 8)

Dan il-pass tal-Iskrittura jgħodd ħafna għal-lum. Id-dinja tal-lum tilfet il-verità dwar it-tifsir u s-siwi tal-ħajja tal-bniedem, immarkata sa mill-bidu minn Alla fil-kuxjenza tal-bniedem u flimkien magħha t-tifsir sħiħ tax-xjuħija u tal-mewt. Illum il-mewt tilfet il-karattru sagru tagħha, it-tifsir tagħha ta' tmiem. Saret tabù, ħaġa li ma tissemmix, u jsir minn kollox biex ma jingħatax kas tagħha, biex ma tħawwadx. Ix-xenarju tagħha wkoll tbiddel: l-aktar fil-każ ta' anzjani, illum ftit imutu f'darhom u dejjem aktar f'xi sptar jew f'xi istitut, 'il bogħod mill-komunità umana tagħhom. Naqsu ħafna, l-aktar fl-ibliet, ħafna suriet ritwali ta' luttu,  ħafna suriet ta' pjetà. Il-bniedem tal-lum, qisu ma jħoss xejn quddiem id-dehra kuljum tal-mewt, jagħmel minn kollox biex ma jħabbatx wiċċu ma' realtà li tfixklu, tnikktu, tbeżżgħu. Għalhekk bilfors isib ruħu waħdu quddiem mewtu. Iżda l-Iben ta' Alla magħmul bniedem, fuq is-salib, biddel għal kollox it-tifsira tal-mewt, u hekk fetaħ il-bieb tat-tama għal min jemmen: "Jien hu l-qawmien u l-ħajja, u min jemmen fija, ukoll jekk imut, jgħix, u kull min jgħix u jemmen fija, dan ma jmut qatt" (Ġw 11, 25-26). Fid-dawl ta' dawn il-kelmiet, il-mewt – mhux aktar kundanna u lanqas għeluq bla raġuni għall-ħajja li tispiċċa fix-xejn – tidher bħala żmien ta' tama ħajja u ċerta tal-laqgħa wiċċ imb wiċċ mal-Mulej.
Għallimna ngħoddu jiem ħajjitna

sabiex aħna nimxu bil-għaqal (Salm 89/90, 12)

Wieħed mill-kariżmi tax-xjuħija, skont il-Bibbja, hi l-għerf, iżda l-għerf mhuwiex xi prerogattiva awtomatika tax-xjuħija. Hu don ta' Alla li l-anzjan irid jilqgħu u jarah bħala għan ħa jikseb dak l-għerf tal-qalb li jħallih "jgħodd jiem ħajtu", jiġifieri jgħix b'sens ta' responsabbiltà ż-żmien li Alla fil-Provvidenza tiegħu jagħti lil kull wieħed. Iċ-ċentru ta' dan l-għerf hu l-għarfien tas-sens l-aktar għoli tal-ħajja tal-bniedem u tad-destin traxxendentali tal-persuna f'Alla. U jekk din hi ħaġa importanti għaż-żagħżugħ, hi wisq aktar għall-anzjan, imsejjaħ biex imexxi ħajtu mingħajr qatt ma jinsa "l-ħaġa waħda meħtieġa" (Lq 10, 42).
Fik, Mulej, jien nistkenn, ma jkolli qatt għax ninfixel (Salm 70/71, 1)


Dan is-salm, bil-ġmiel kollu tiegħu, hu talba fost ħafna talbiet tal-anzjani li nsibu fil-Bibbja, li juru s-sentimenti reliġjużi tar-ruħ quddiem il-Mulej. It-talb hu t-triq ewlenija ħa nifhmu l-ħajja skont l-Ispirtu, ħaġa proprju tal-anzjani. It-talb hu qadi, ministeru li l-anzjani jistgħu dejjem jagħmlu għall-ġid tal-Knisja kollha u tad-dinja. L-anzjani l-aktar morda u l-anzjani li ma jistgħu jiċċaqalqu xejn, huma wkoll jistgħu jitolbu. It-talb huwa l-qawwa tagħhom, it-talb hu ħajjithom. Permezz tat-talb jissieħbu fin-niket u l-ferħ tal-oħrajn, jistgħu jiksru x-xkiel li jiżolahom, joħorġu mill-qagħda tagħhom li ma jistgħu jagħmlu xejn. It-talb hu qofol ta' kif anzjan jista' jkun ukoll kontemplattiv. Anzjan li wasal fl-aħħar ta' saħħtu, fuq soddtu jsir qisu raħeb, qisu eremita, u bit-talb tiegħu jista' jħaddan id-dinja. Tidher ħaġa impossibbli li bniedem li għex ħajtu kollha f'attività dejjem sejra, jista' jsir kontemplattiv. Iżda hemm mumenti fil-ħajja li fihom jiżviluppaw qagħdiet li jistgħu jkunu ta' ġid għall-komunità kollha tal-bnedmin. U l-qagħda tat-talb hi l-aqwa waħda għax "ma hemmx tiġdid, soċjali wkoll, li ma jwassalx għall-kontemplazzjoni. Il-laqgħa ma' Alla fit-talb iddaħħal qawwa fl-istorja ... li tmiss il-qlub, twassal għall-konverżjoni u t-tiġdid u proprju minħabba dan issir qawwa setgħana storika ta' tibdil fl-istrutturi soċjali" (6).

III

IL-PROBLEMI TAL-ANZJANI:

PROBLEMI TA' KULĦADD

Emarġinazzjoni


Fost il-problemi li għandhom l-anzjani llum, hemm il-problema – forsi l-akbar waħda – li tolqot id-dinjità tagħhom bħala persuni: l-emarġinazzjoni. Dan il-fenomenu, li nistgħu ngħidu li żviluppa dan l-aħħar, sab art tajba f'soċjetà li trid l-effiċjenza f'kollox u tgħożż il-fehma tal-bniedem bħala żagħżugħ ta' dejjem, u għalhekk twarrab mir-rabtiet tar-relazzjonijeit tagħha lil dawk li mhumiex hekk.


Responsabbiltajiet istituzzjonali mwarrbin, u għalhekk nuqqasijiet soċjali wkoll, il-faqar jew nuqqas kbir fir-renti u fir-riżorsi ekonomiċi li jiżguraw ħajja xierqa u l-użu ta' kuri adatti, it-twarrib ftit ftit tal-anzjan mill-ambjent soċjali proprju u mill-familja tiegħu – u dan kollu jwassal ħafna anzjani fix-xifer tal-komunità tal-bnedmin u tal-ħajja ċivili.


Id-dimensjoni l-aktar drammatika ta' din l-emarġinazzjoni hi n-nuqqas ta' relazzjonijiet umani, nuqqas li jweġġa' lill-anzjan mhux biss għax jinqata' minn man-nies, imma wkoll għax kulħadd jitilqu, u jibqa' waħdu u iżolat. Flimkien mar-relazzjonijiet personali u soċjali li dejjem aktar jonqsu, jonqsu wkoll l-istrumenti, it-tħajjir u l-informazzjonijiet kulturali. L-anzjani meta jaraw li ma jistgħu jagħmlu xejn biex ibiddlu l-qagħda tagħhom għaliex ma għandhomx aktar sehem fid-deċiżjonijiet li jittieħdu dwarhom, kemm bħala persuni u kemm bħala ċittadini, jispiċċaw biex iħossu ruħhom maqtugħin għal kollox mill-komunità tagħhom.


Din il-problema tolqot lil kulħadd, u hija s-soċjetà, bil-mezzi kollha tagħha, li għandha tindaħal biex tiżgura ħarsien effettiv, ġuridikament ukoll, lil dik il-parti mhux żgħira tal-popolazzjoni li tinsab f'qagħda ta' emerġenza soċjo-ekonomiko-informattiva.
Assistenza

Illum ukoll, għall-kura u l-assistenza ta' anzjani morda li ma jistgħux jieħdu ħsieb tagħhom infushom, mingħajr familja u neqsin minn mezzi ekonomiċi, wieħed irid jirrikorri – aktar minn dari – għas-sistema tal-assistenza istituzzjonalizzata. Iżda d-dħul f'istitut jista' jfisser il-firda tal-persuna mill-ambjent ċivili tagħha. Xi għażliet soċjo-assistenzjali u l-istituti li ħarġu minnhom, li wieħed jifhem il-ħtieġa tagħhom f'ambjent ċivili u kulturali ieħor tal-imgħoddi, illum spiċċa żmienhom u saru kuntrarji għas-sensibbilità l-ġdida tan-nies. Soċjetà li tagħraf id-dmirijiet tagħha lejn il-ġenerazzjonijiet l-aktar xjuħ li taw sehemhom għall-bini tad-dinja tal-lum, trid dejjem tagħraf kif toħloq istituzzjonijiet u servizzi adatti. Fejn dan jista' jsir, wieħed irid jiżgura lill-anzjani li jkunu jistgħu jibqgħu fl-ambjent tagħhom permezz ta' għajnuna adatta bħalma huma l-assistenza fi djarhom, id-"day-hospitals", id-"day centres" u l-bqija.


Hawn, riferenza għar-residenzi tal-anzjani mhijiex barra minn postha. Minħabba l-fatt li qed jiġu milqugħin persuni li kellhom iħallu darhom, dawk li laqgħuhom għandhom dejjem aktar jirrispettaw l-awtonomija u l-personalità ta' kull anzjan u jiggarantixxu lil kull wieħed li jkun jista' jagħmel dik il-ħidma li tkun taqbel mal-interessi tiegħu, u joffrulu l-kura kollha meħtieġa skont l-età dejjem tikber tiegħu, billi d-dimensjoni tal-laqgħa ta' kull anzjan f'dawn id-djar tkun kemm jista' jkun familjari.

Formazzjoni u okkupazzjoni

Il-mentalità tan-nies tal-lum tfittex torbot sewwa flimkien il-formazzjoni max-xogħol. Din hi r-raġuni għax hemm nuqqas ta' formazzjoni għat-tielet età. Fi żmien fejn it-"training" u l-aġġornament dejjem sejjer, huma l-kundizzjonijiet meħtieġa biex tlaħħaq mal-progress tat-teknoloġija u tapprofitta minnha wkoll materjalment, l-anzjani – li l-għerf tagħhom ma jinstabx aktar fis-suq tax-xogħol – isibu ruħhom imwarrbin mill-politika tal-edukazzjoni dejjem sejra: ħaġa li tmur kontra t-tamiet u x-xewqat dejjem aktar tagħhom f'din il-ħaġa.


Il-firda mid-dinja tax-xogħol u minn dak kollu li hu marbut magħha llum qed issir b'mod tassew goff, xejn flessibbli u rarament taqbel maż-żminijiet u s-suriet li jagħżlu dawk interessati. Ħafna minnhom biex jagħmlu tajjeb għall-pensjoni li ma tkunx biżżejjed jew li ma għandhomx, ifittxu xi xogħol u xejn ma jirnexxilhom. Jeħtieġ li tiġi sodisfatta din il-ħtieġa ta' sigurtà billi jinħolqu opportunitajiet ħalli l-anzjani jkunu jistgħu jagħmlu xi ħaġa biex huma wkoll juru l-kreattività tagħhom u jġibu 'l quddiem id-dimensjoni spiritwali ta' ħajjithom.


Milli jidher illum hi ħaġa żgura li l-obbligu li tidħol għall-ħajja ta' pensjonant qed tagħti bidu għal xjuħija qabel iż-żmien, meta xi attività minn min hu pensjonat tista' tkun ta' ġid għall-kwalità tal-ħajja li wieħed jgħix. Iż-żmien liberu li għandhom l-anzjani hi l-ewwel riżorsa li trid titqies biex l-anzjani jkunu jistgħu jagħmlu xi ħidma attiva u hekk isiru jafu bit-teknoloġiji ġodda, jimpenjaw ruħhom f'ħidmiet soċjali ta' siwi, u jinfetħu għall-esperjenzi tal-volontarjat.

Parteċipazzjoni

Hu fatt li l-anzjani, meta tiġihom l-okkażjoni, jagħtu sehemhom b'mod attiv fil-ħajja soċjali kemm ċivili u kemm kulturali u assoċjattiva. Dan hu mwettaq mill-ħafna postijiet ta' responsabbiltà f'idejn nies bil-pensjoni fil-volontarjat u mill-piż politiku li għandhom, li mhux ta' min iwarrbu malajr – dan bħala eżempju. Jeħtieġ li jiġu korretti l-ħafna fehmiet mgħawwġa li hawn dwar l-anzjani, il-preġudizzji u l-imġiba ħażina li llum qed jagħmlu tant ħsara lill-figura tal-anzjan.

L-anzjani jridu jkunu f'qagħda li jinfluwenzaw il-politika li għandha x'taqsam ma' ħajjithom, u dik tas-soċjetà kollha kemm hi wkoll; u dan permezz ta' organizzazzjonijiet u għaqdiet politiċi u sindakali. Hi ħaġa tajba għalhekk li jitwaqqfu assoċjazzjonijiet ta' anzjani, u jkollhom kull għajnuna dawk li ġa hemm, kif jittama l-Papa Ġwanni Pawlu II; jeħtieġ li dawk li huma responsabbli fis-soċjetà jagħrfu dawn is-soċjetajiet bħala leħen l-anzjani u l-aktar leħen dawk neqsin minn kollox (7).


Biex tinżamm lura l-kultura tal-indifferentiżmu, tal-individwaliżmu esaġerat, tal-kompetizzjoni u tal-utilitariżmu, li llum qed jheddu l-oqsma kollha tas-soċjetà tal-bnedmin u tinżamm 'il bogħod kull firda bejn il-ġenerazzjonijiet, jeħtieġ li tiġi 'l quddiem sewwa mentalità ġdida, imġiba ġdida, sura ta' ħajja ġdida, kultura ġdida. Jeħtieġ li nfittxu sura ta' ħajja tajba u ta' ġustizzja soċjali li ma jinjorawx il-fatt li l-persuna tal-bniedem u d-dinjità tiegħu huma fiċ-ċentru ta' kollox.

IV

IL-KNISJA U L-ANZJANI


Il-ħajja tal-anzjani tgħin ħafna biex jingħarfu l-gradi tal-valuri umani, turi r-rabta li hemm bejn il-ġenerazzjonijiet u turi wkoll b'mod tal-għaġeb kif fil-poplu ta' Alla kulħadd jiddependi minn xulxin (8). Il-Knisja hi l-ewwel nett il-post fejn ġenerazzjonijiet differenti huma msejħin biex jiltaqgħu flimkien ħa jaqsmu ma' xulxin il-pjan tal-imħabba ta' Alla f'relazzjoni ta' bdil ta' doni li bihom kull wieħed hu għani bil-grazzja tal-Ispirtu s-Santu. Hu bdil li fih l-anzjani jġibu valuri reliġjużi u morali li huma wirt għani ta' spiritwalità għall-ħajja tal-komunità nisranija, tal-familji, tad-dinja.

Il-prattika tar-reliġjon għandha post importanti fil-ħajja tal-anzjani. It-tielet età tidher li tgħin ftuħ lejn dak li hu traxxendenti. Dan hu mwettaq, fost affarijiet oħra, mill-fatt li l-anzjani jieħdu sehem regolari u attiv ħafna fil-laqgħat liturġiċi; il-bidla mhux mistennija ta' ħafna anzjani li wara snin twal 'il bogħod mill-Knisja jersqu lejha; iż-żmien u l-importanza li jagħtu lit-talb, li hu kontribut li jiswa ħafna ta' kapital spiritwali ta' talb u sagrifiċċji li minnu l-Knisja tieħu ħafna u li jeħtieġ li jerġa' jingħaraf is-siwi tiegħu fi ħdan il-komunitajiet ekklesjali u fil-familji.

Ir-reliġjożità tal-anzjani, nisa u rġiel, li spiss jgħixuha b'mod sempliċi imma wkoll fil-fond – li tiddependi wkoll mill-intensità li ftit jew wisq għexu l-fidi fiż-żminijiet tal-imgħoddi tagħhom – hi ta' ħafna suriet.


Xi drabi tilbes sura ta' fataliżmu: meta dan, it-tbatija, il-limitazzjonijiet, il-mard, it-telfien kollu marbut ma' dan iż-żmien tal-ħajja, jitqiesu bħala sinjal ta' Alla li ma għadux kollu tjieba, meta ma jitqisux ukoll bħala kastigi ta' Alla. Il-komunità ekklesjali hi fid-dmir li ssaffi dan il-fataliżmu billi ġġib 'il quddiem ir-reliġjożità tal-anzjani u tagħti orizzonti ta' tama lill-fidi tagħhom.


F'din il-ħaġa l-katekeżi għandha ħidma ewlenija ħa ttaffi d-dehra ta' Alla ta' biża' u twassal l-anzjan biex isib 'l Alla tal-imħabba. Tkun midħla tal-Iskrittura, tkun taf fil-fond il-veritajiet li nemmnu, timmedita fuq il-mewt u l-qawmien tal-Mulej mill-imwiet – dan kollu jgħin lill-anzjani biex iwarrbu l-fehma li jkollhom ta' Alla li jikkastiga, fehma li ma taqbel xejn ma' dik tal-imħabba tiegħu bħala Missier. L-anzjani, meta jissieħbu fit-talb liturġiku u sagramentali tal-komunità nisranija u jissieħbu f'ħajjitha, jaslu biex jifhmu dejjem aktar li l-Mulej mhux indifferenti quddiem it-tbatija tal-bniedem u quddiem l-għeja personali ta' ħajtu.


Hu dmir il-Knisja tħabbar lill-anzjani l-bxara t-tajba ta' Ġesù kif wera ruħu lix-xwejjaħ Xmun u lil Anna, farraġhom bil-preżenza tiegħu, imlielhom qalbhom bil-hena għax raw iseħħu l-wegħdiet u t-tamiet li huma għarfu jżommu ħajja fi qlubhom (ara Lq 22, 25-38).

Hu dmir il-Knisja toffri lill-anzjani l-okkażjoni biex jiltaqgħu ma' Kristu, u tgħinhom isibu t-tifsir tal-Magħmudija tagħhom, li biha ndifnu ma' "Kristu fil-mewt tiegħu, biex kif Kristu kien imqajjem mill-imwiet permezz tal-qawwa glorjuża tal-Missier, hekk huma jistgħu jgħixu ħajja ġdida" (Rum 6, 4) u fih isibu t-tifsir tal-ħajja tagħhom ta' issa u tal-ġejjieni. It-tama tagħhom għandha l-għeruq tagħha fil-fidi f'din il-preżenza tal-Ispirtu ta' Alla, "dak li qajjem lil Ġesù mill-imwiet, iqajjem għall-ħajja wkoll il-ġisem tagħna li jmut" (Rum 9, 11). L-għarfien tat-twelid ġdid fil-Magħmudija jwassal biex fil-qalb ta' kull anzjan ma jintilifx l-istagħġib ta' tifel quddiem il-misteru tal-imħabba ta' Alla li wriet ruħha fil-ħolqien u fil-fidwa.


Hu dmir il-Knisja li twassal lill-anzjani biex jagħrfu huma wkoll id-dmir tagħhom li jwasslu lid-dinja l-Evanġelju ta' Kristu huma u juru lil kulħadd il-preżenza tiegħu fl-istorja tad-dinja. Twassalhom ukoll biex jintebħu bir-responsabbiltà li tiġihom mill-fatt li huma xhieda privileġġjati – għall-komunità tal-insara u għall-komunità tal-bnedmin – għall-fedeltà tagħhom lejn Alla, li qatt ma jonqos mill-wegħdiet li jagħmel lill-bniedem.


Il-pastorali tal-evanġelizzazzjoni mill-ġdid tal-anzjani, trid tfittex il-kobor sħiħ tal-ispiritwalità proprja ta' dan iż-żmien, jiġifieri dik l-ispiritwalità tat-twelid ġdid dejjem sejjer li Ġesù nnifsu tkellem fuqu max-xwejjaħ Nikodemuu u stiednu biex ma jħalliex twaqqfu x-xjuħija tiegħu imma tħallih jinfetaħ għad-don tal-Ispirtu biex jitwieled għall-ħajja dejjem ġdida mimlija tamiet "għax dak li jitwieled mill-ġisem hu ġisem u dak li jitwieled mill-Ispirtu hu spirtu" (Ġw 3, 6).


Kristu, lid-dixxipli tiegħu, tul ħajtu kollha, sejħilhom għall-qdusija. "Kunu perfetti bħalma hu perfett Missierkom li hu fis-smewwiet" (Mt 5, 48). L-anzjani wkoll, minkejja li t-tul taż-żmien jista' jġib fix-xejn u jnaqqas il-ħeġġa u l-entużjażmu, għandhom iħossu ruħhom imsejħin biex iqisu ruħhom skont l-għaniet li jsaħħu tal-qdusija nisranija: in-nisrani qatt ma għandu jippermetti li jżommuh l-apatija u l-għeja fil-mixi tiegħu spiritwali.


Din il-ħidma pastorali titlob il-formazzjoni ta' saċerdoti, operaturi u volontarji – żgħażagħ, adulti, anzjani wkoll – li għonja b'umanità u spiritwalità, ikollhom il-ħila jersqu lejn il-persuni tat-tielet u r-raba' età u jagħrfu x'inhuma t-tamiet tagħhom, spiss individwalizzati ħafna, tamiet umani, soċjali, kulturali u spiritwali.


Il-ħafna oqsma tal-pastorali speċjalizzata jridu wkoll iqisu l-anzjani u l-esiġenzi spiritwali tagħhom: mill-pastorali tal-familja li ma tridx tittraskura r-relazzjonijiet tagħhom mal-familja, mhux biss fil-qasam tas-servizzi, imma wkoll f'dak li għandu x'jaqsam mal-ħajja reliġjuża, mal-pastorali soċjali, u ma' dik tal-operaturi sanitarji.


Fil-ħidma pastorali ma tistax timxi 'l quddiem mingħajr il-kontribut tal-anzjani stess, li bl-għana tagħhom ta' fidi u ta' ħajja, jistgħu joħorġu ħwejjeġ ġodda u ħwejjeġ qodma, kemm favur tagħhom u kemm favur il-komunità kollha kemm hi. L-anzjani mhumiex biss xi element passiv tal-kura pastorali tal-Knisja, imma huma fuq kollox appostli li m'hawnx oħrajn bħalhom l-aktar fost dawk ta' mparhom, għax ħadd aħjar minnhom ma jaf il-problemi u s-sensibbiltà ta' dan iż-żmien tal-ħajja.

Għandu importanza speċjali llum l-appostolat tal-anzjani fost l-anzjani, fis-sura ta' xhieda ta' ħajja. Fi żmienna, kif kiteb il-Papa Pawlu VI fl-Evangelii Nuntiandi, "il-bniedem illum, aktar jisma' xhieda milli mgħallmin, u jekk jisma' xi mgħallmin jismagħhom għax huma xhieda (n.41)". Mela mhijiex ħaġa sekondarja turi bil-fatti li x-xjuħija, meta jgħixha bil-fidi, għandha l-ġmiel tat-tifsir għoli li tikseb tul il-ħajja kollha tal-bniedem. U lanqas hi sekondarja t-tħabbira diretta tal-Kelma ta' Alla minn anzjan lill-anzjani u mill-anzjan lill-ġenereazzjonijiet ta' wliedhom u wlied uliedhom.


Bil-kliem u bit-talb, imma wkoll biċ-ċaħdiet u t-tbatijiet li ġġib magħha x-xjuħija, l-anzjani dejjem kienu u għadhom xhieda mill-aqwa u ħabbâra tal-fidi fil-komunitajiet insara u fil-familji. Xi drabi f'kundizzjonijiet ta' persekuzzjoni vera, kif ġara, biex insemmu eżempju, fil-pajjiżi totalitarji tas-soċjaliżmu reali tas-seklu għoxrin. Min ma semax bil-"babuske"Russi? In-nanniet tul għexieren ta' snin, meta kull espressjoni ta' fidi kienet meqjusa bħala att kriminali, kellhom il-ħila jżommu ħajja l-fidi nisranija u jgħadduha lil ulied uliedhom. Kien il-kuraġġ tagħhom li wassal biex il-fidi ma tiġix fix-xejn fil-pajjiżi ex-komunisti u llum hemm pedament, iva, żgħir ħafna, li fuqu tista' tinbena evanġelizzazzjoni ġdida. Is-Sena tal-Anzjani hi okkażjoni mill-aqwa biex jiġu mfakkra dawn l-anzjani – irġiel u nisa – tassew tal-għaġeb u x-xhieda qalbiena tagħhom fis-skiet. Mhux biss il-Knisja, imma ċ-ċiviltà umana wkoll hi midjuna ħafna magħhom.


Ħidma importanti biex iġġib 'il quddiem il-parteċipazzjoni tal-anzjani fil-ħidma tal-evanġelizzazzjoni, hi llum dik tal-assoċjazzjonijiet u l-movimenti ekklesjali, "wieħed mid-doni mogħtijin mill-Ispirtu lill-Knisja ta' żmienna" (9). Fil-ħafna assoċjazzjonijiet li hemm fil-parroċċi tagħna, ħafna anzjani ġa sabu qasam għammieli ħafna għall-formazzjoni tagħhom, għall-impenn u l-appostolat tagħhom, u hekk ikunu tassew protagonisti fi ħdan il-komunità nisranija. U lanqas jonqsu assoċjazzjonijiet, gruppi u komunitajiet li b'mod speċifiku qed jaħdmu fid-dinja tat-tielet età. Bil-kariżmi tagħhom, dawn ir-realtajiet kollha qed joħolqu ambjent ta' għaqda fost ġenerazzjonijiet diversi u ambjent spiritwali li jgħin lill-anzjani jżommu ħeġġa u żgħożija spiritwali.
V

DIRETTIVI GĦALL-PASTORALI FAVUR L-ANZJANI


Il-Knisja, hija u taqsam "il-ferħ, it-tamiet, id-dwejjaq, u l-qtigħ il-qalb tal-bnedmin tal-lum" (10) – barra li turi ħerqa liema bħalha favur tagħhom permezz tal-assistenza u l-karità tagħha – titlob lill-anzjani biex ikomplu l-missjoni tagħhom ta' xandir tal-Evanġelju, mhux biss bħala ħidma ta' dmir li jistgħu jagħmlu wkoll fl-età tagħhom, imma wkoll bħala ħidma li fl-età tagħhom issir aktar speċifika u oriġinali.


Fl-Eżortazzjoni Appostolika post-sinodali Christifideles Laici dwar il-vokazzjoni u l-missjoni tal-lajċi, il-Papa Ġwanni Pawlu II kiteb lill-anzjani dan li ġej: "Il-waqfien mill-ħidma kemm f'xi professjoni u kemm f'xi xogħol, jiftaħ qasam ġdid għad-dmir appostoliku tagħkom. Hu dmir li tidħlu għalih billi tkunu deċiżi li tirbħu t-tentazzjoni li toqogħdu taħsbu biss b'nostalġija fuq l-imgħoddi li qatt ma hu se jerġa' jiġi, u twarrbu mill-impenn tal-lum minħabba d-diffikultajiet li qed jiġukom minn dinja li dejjem qed ikollha ħwejjeġ ġodda, u taraw dejjem b'mod aktar ċar li postkom fil-Knisja u fis-soċjetà ma jieqafx minħabba l-età, imma wkoll u l-aktar għaliex dan hu żmien li fih wieħed bil-fatti jista' jqis aħjar l-imgħoddi, jagħraf u jgħix aktar fil-fond il-misteru tal-Għid u jkun fil-Knisja eżempju għall-poplu kollu ta' Alla" (48).

Il-komunità ekklesjali min-naħa tagħha hi msejħa twieġeb għat-tamiet tal-anzjani li jipparteċipaw u hekk juru s-siwi tad-"don" li huma juru bħala xhieda tat-tradizzjoni tal-fidi (ara Salm 44, 2; Es 12, 26-27), għalliema tal-ħajja (ara Sirak 6, 34; 8, 11-12), ħaddiema ta' mħabba. Għalhekk il-komunità ekklesjali trid tħoss li hi impenjata biex iġġedded il-pastorali tat-tielet età bħala qasam miftuħ għall-ħidma tagħha u għall-kollaborazzjoni.


Fost l-oqsma li l-aħjar jistgħu jimpenjaw lill-anzjani fil-Knisja m'għandniex ninsew:

Il-ħidma karitattiva. Il-kotra l-kbira tal-anzjani huma f'saħħithom biżżejjed, spiritwalment u mentalment, biex b'qalbhom kollha jimpenjaw il-ħin kollu liberu tagħhom u l-kwalitajiet tajba tagħhom f'ħidmiet u programmi ta' volontarjat.

L-appostolat. L-anzjani jistgħu jagħtu kontribut kbir fit-tħabbira tal-Evanġelju bħala katekisti u bħala xhieda ta' ħajja nisranija.

Il-liturġija. Ħafna anzjani jagħtu kontribut effikaċi fil-kura tal-postijiet għall-kult divin. Jekk imħarrġin sewwa, il-persuni tat-tielet età b'għadd dejjem akbar ikunu jistgħu jgawdu l-ministeru ta' djakni permanenti, jaqdu l-ħidma ta' letturi u ta' akkolti, jissejħu għall-ministeru straordinarju tal-Ewkaristija, ikunu animaturi tal-liturġija u jgħożżu dawk il-formn ta' reliġjożità ewkaristika u devozzjonali, u l-aktar il-forom tad-devozzjonijiet marjani u tad-devozzjonijiet lejn il-Qaddisin.
Il-ħajja tal-għaqdiet u l-movimenti ekklesjali. Wara l-Konċilju, b'mod speċjali, deher ftuħ kbir għall-anzjani fid-dimensjoni komunitarja tal-ħajja tal-fidi. It-tkattir ta' ħafna realtajiet ekklesjali, li huma xhieda ta' kotra ta' għana fil-Knisja, ġej ukoll mit-tisħib li jgħaqqad flimkien il-ġenerazzazzjonijiet kollha u juri l-għana u l-frott tal-ħafna kariżmi tal-Ispirtu.

Il-familja. L-anzjani huma "t-tifkira storika" tal-ġenerazzazzjonijiet żgħażagħ u huma dawk li jwasslu l-valuri fundamentali umani. Fejn ma hemmx tifkira, ma hemmx għeruq u tonqos il-ħila wkoll li wieħed iħares bit-tama lejn il-ġejjieni, lil hemm miż-żmien ta' issa. Il-familja – u għalhekk is-soċjetà wkoll – jibbenefikaw ħafna meta jerġa' jingħaraf is-siwi tal-ħidma edukattiva tal-anzjani.

Kontemplazzjoni u talb. Jeħtieġ li l-anzjani jitħajru jikkonsagraw is-snin tal-ħajja li fadlilhom, snin moħbijin fil-ħsieb ta' Alla, għal ħidma mdawla mill-Ispirtu s-Santu, biex hekk jagħmlu pass ieħor fil-ħajja tal-bniedem, li, fid-dawl tal-misteru tal-Għid, juri ruħu bħala l-pass l-aktar għani u l-aktar li jwiegħed. Dwar dan, il-Papa Ġwanni Pawlu II, lil dawk li ħadu sehem fil-Forum Internazzjonali dwar ix-xjuħija attiva, qalilhom: "L-anzjani, bl-għerf u l-esperjenza, frott ta' ħajjithom, daħlu f'mument ta' grazzja straordinarja li tiftħilhom opportunitajiet ġodda ta' talb u ta' għaqda ma' Alla. Jingħatawlhom qawwiet spiritwali ġodda li huma msejhin biex jużaw fil-qadi tal-oħrajn billi jagħmlu ħajjithom offerta kollha ħeġġa lill-Mulej li jagħti kull ġid" (11).
Il-provi, il-mard u t-tbatija. Dawn huma esperjenza li juru l-mument li fih "jintemm" fil-ġisem u fil-qalb dak li hu nieqes mill-passjoni ta' Kristu għall-Knisja u għad-dinja (ara Kol 1, 24). Hu importanti ħafna li l-anzjani – mhux huma biss – jitħejjew biex jagħrfu d-dimensjoni kollha tax-xhieda tagħhom meta jintelqu għal kollox f'idejn Alla, fuq il-passi tal-Mulej. Izda dan jista' jseħħ biss daqskemm l-anzjan iħoss ruħu maħbub u mweġġaħ. L-attenzjoni mogħtija lil dawk l-aktar dgħajfa, lil dawk li qed ibatu, lil dawk li ma jistgħux jieħdu ħsieb tagħhom infushom, hu dmir il-Knisja biex turi kemm hi vera l-maternità tagħha. Kull sura ta' kura u ta' qadi trid tingħata biex l-anzjani ma jħossux ruħhom li ma jiswew għal xejn u huma ta' piż imma jgħixu t-tbatija tagħhom bħala  mezz li bih jistgħu jiltaqgħu mal-misteru ta' Alla u tal-bniedem.

L-impenn għall-"kultura tal-ħajja". Il-waqt tal-mard u tat-tbatija huwa l-mument ewlieni li jfakkarna fil-prinċipju li ma jista' jitwarrab qatt tal-qdusija u ta' invjolabbiltà tal-ħajja tal-bniedem. L-istess missjoni ta' Ġesù, bil-fejqan ta' tant morda li għamel, turi kemm Alla għandu għal qalbu wkoll il-ħajja "korporali" tal-bniedem (ara Lq 4, 18). Iżda l-bniedem ma jistax jagħżel addoċċ li jgħix jew li jmut, li jżomm lil xi ħadd ħaj jew jagħti l-mewt lil xi ħadd; sid ta' din l-għażla hu biss dak "li fih ngħixu, nitħarrku u aħna" (Atti 17, 38; Dewt 32, 39). L-għeluq għat-traxxendenza, li hu proprju ta' żmienna, qiegħed dejjem aktar isaħħaħ il-fehma li l-ħajja hi ta' siwi biss jekk hi ħajja ta' pjaċir u ta' hena, u t-tbatija hi dejjem telfa kbira li ma tifraħx biha u trid teħles minnha kemm jista' jkun malajr. Il-mewt, meqjusa bħala ħaġa "assurda", ittemm ħajja għadha miftuħa għall-ġejjieni għani b'possibbiltajiet ta' esperjenzi interessanti, issir imbagħad "ħelsien li wieħed għandu dritt għalih", meta l-ħajja titqies bla sens għax imġarrba mit-tbatija. Dan hu l-ambjent kulturali tat-traġedja tal-ewtanasja, ikkundannata mill-Knisja għax hi ksur tal-liġi ta' Alla, għaliex hi l-qtil deliberat ta' persuna umana, qtil li moralment qatt ma jista' jiġi aċċettat. (12)
Minħabba l-ħafna qagħdiet diversi u l-kundizzjonijiet ta' ħajja tal-anzjani, il-pastorali tat-tielet u r-raba' età trid toħloq ħafna inizjattivi biex jinkisbu dawn l-għaniet:

· biex jingħarfu aħjar l-esiġenzi tal-anzjani, fosthom mhux l-inqas dik li jkunu jistgħu jgħinu fil-ħajja tal-komunità b'ħidmiet adatti għall-qagħda tagħhom. Dan l-għarfien iwassal biex jitħejjew interventi kwalifikati biex tiġi sensibbilizzata u impenjata l-komunità ekklesjali u ċivili u tfittex dawk l-għaniet li jkunu jidhru evanġelikament u kulturalment l-aktar ta' siwi wkoll għat-tiġdid tal-opri karitattivi u assistenzjali tal-Knisja.

· biex tingħata għajnuna lill-anzjani ħa jegħlbu qagħdiet ta' indifferenza, ta' nuqqas ta' fiduċja u ta' ċaħda f'tisħib attiv, fir-responsabbiltajiet komuni;

· biex l-anzjani jkollhom posthom fil-komunità ta' dawk li jemmnu, bla ebda diskriminazzjoni. L-imgħammdin kollha, f'kull mument ta' ħajjithom, għandhom ikunu jistgħu jġeddu l-għana kollu tal-Magħmudija tagħhom u jgħixuh fil-milja kollha tiegħu. Ħadd ma għandu jkun imċaħħad mit-tħabbira tal-Kelma ta' Alla, mid-don tat-talb u tal-grazzja ta' Alla, mix-xhieda tal-imħabba;
· biex il-ħajja tal-komunità tkun organizzata b'mod li tgħin u ġġib 'il quddiem il-parteċipazzjoni tal-anzjani, u hekk turi l-ħila ta' kull wieħed u waħda minnhom. Għal dan il-għan, id-djoċesijiet għandhom joħolqu fi ħdanhom uffiċċji għall-ministeru tal-anzjani; il-parroċċi għandhom jiżviluppaw ħidmiet spiritwali, komunitarji, rikreattivi għall-persuni anzjani, u jħajru lill-anzjani biex jgħinu fil-kunsilli djoċesani u parrokkjali u fil-kunsilli tal-amministrazzjoni;
· biex l-anzjani jsibu għajnuna ħa jagħtu sehemhom fiċ-ċelebrazzjoni tal-Ewkaristija, u biex isibu wkoll l-okkażjoni ħa jieħdu sehem fis-sagrament tar-Rikonċiljazzjoni u fil-pellegrinaġġi, l-irtiri, l-ezerċizzi spiritwali, u jittieħed il-ħsieb li jitwarrab kull tfixkil li jista' jiġi meta ma hemmx min ikun magħhom jew it-tfixkil li jista' jkun hemm minħabba l-arkitettura tal-knisja;

· biex ma tintesa qatt il-kura u l-assistenza tal-anzjani morda u għandhom bżonn dejjem l-għajnuna ta' oħrajn jew ta' dawk li minħabba xjuħithom moħħhom ħfief; tingħatalhom ukoll kura spiritwali billi jkollhom l-għajnuna tat-talb u billi wieħed ikun qrib tagħhom fil-fidi bħala xhud. Ma hemmx ieħor bħalu, tal-ħajja li waslet għat-tmiem tagħha;

· biex b'mod speċjali jittieħed ħsieb tas-sagrament tad-Dlik tal-Morda u tal-Vjatku, wara li tingħatalhom tħejjija kateketika adatta. Fejn dan jista' jsir, ħaġa tajba jekk ir-ragħajja tal-erwieħ idaħħlu s-sagrament tal-morda f'ċelebrazzjoni komunitarja kemm fil-parroċċi u kemm fid-djar tax-xjuħ;

· biex titwarrab il-ħajra li jitħallew waħedhom l-anzjani moribondi, mingħajr l-għajnuna tal-assistenza reliġjuża u l-faraġ uman. Dan hu dmir mhux biss tal-kappillani, li għalihom hu dmir fundamentali, imma wkoll tal-qraba u tal-komunità tagħhom;

· biex ikun hemm ukoll attenzjoni partikulari, min-naħa għall-anzjani ta' reliġjonijiet oħra biex ikollhom għajnuna ħa jgħixu l-fidi tagħhom bi spirtu ta' mħabba u ta' djalogu, u min-naħa l-oħra għall-anzjani li ma għandhomx fidi u ma jemmnux biex ma jiġux imċaħħda mix-xhieda tal-fidi ta' min ikun jassistihom, bi spirtu ta' fratellanza u solidarjetà;

· biex qatt ma jintesa li l-anzjani għandhom id-dritt għal post fis-soċjetà u post ta' ġieħ fil-familja tagħhom. Il-familja li għandha tkun xirka ta' persuni, għandha bħala missjoni proprja tagħha li tħares, turi u twassal l-imħabba; għandha tipprovdi għajnuna lill-qraba l-aktar dgħajfa tagħha, bħalma huma l-anzjani, u turihom kull xorta ta' tjieba; tagħraf il-ħtieġa ta' għajnuna adatta għall-familja: sussidji ekonomiċi, servizzi soċjo-sanitarji, politika dwar id-dar, il-pensjoni u s-sigurtà soċjali;
· biex ikun hemm interess fl-anzjani residenti fl-istituti pubbliċi. Il-firda mill-familja tkun inqas iebsa jekk il-komunità tibqa' żżomm ir-rabtiet tagħha magħhom. Il-komunità parrokkjali, "familja ta' familji", trid taqdi ministeru ta' "djakonija" mal-anzjani u mal-problemi tagħhom ukoll billi tfittex li tikkollabora mar-responsabbli ta' dawn l-istituti ħa jinstabu mezzi adatti li jassiguraw il-preżenza tal-volontarjat, tal-animazzjoni kulturali, tas-servizz reliġjuż. Dan tal-aħħar irid jiżgura li l-anzjani jkunu jistgħu jitqarbnu meta jridu, u wieħed irid jara li t-tqarbin f'dan il-każ jieħu t-tifsira ta' parteċipazzjoni f'jum il-Mulej, sinjal tal-paternità tal-Missier tas-sema u frott ta' ħajja u ta' tbatija li, jekk mhux imdawla mill-faraġ tal-Mulej, jispiċċaw biex jinbidlu fi dwejjaq u wkoll f'disprament;

· m'għandux jintesa li fost l-anzjani hemm ukoll saċerdoti, ministri tal-Knisja u ragħajja tal-komunitajiet insara. Il-Knisja djoċesana trid tieħu ħsiebhom u tipprovdilhom strutturi adatti. Iżda l-komunitajiet parrokkjali wkoll huma msejħin biex jagħtu sehemhom ħalli s-saċerdoti anzjani, minħabba l-età tagħhom, jew minħabba saħħithom, irtiraw mill-ministeru attiv, ħa jkollhom sistemazzjoni xierqa. Irid jingħad l-istess għall-komunitajiet reliġjużi u għas-superjuri tagħhom li għandu jkollhom kura speċjali għal ħuthom ir-reliġjużi aktar anzjani;
· għandhom jiġu edukati ż-żgħażagħ tal-gruppi, tal-assoċjazzjonijiet u l-movimenti li jkun hemm fil-parroċċi fl-ispirtu ta' solidarjetà favur il-membri aktar anzjani tal-komunità ekklesjali, solidarjetà bejn il-ġenerazzjonijiet li turi ruħha wkoll fil-kumpanija li ż-żgħażagħ jistgħu joffru lill-anzjani. Iż-żgħażagħ li għandhom kull okkażjoni biex jimpenjaw ruħhom mal-anżjani jafu li din hi esperjenza li tiffurmahom, twassalhom għall-kobor sħiħ tagħhom, u tgħinhom jiksbu interess fl-oħrajn li jkun jiswielhom tul ħajjithom kollha. F'soċjetà li qed tara jinxtered kuljum l-egoiżmu, il-materjaliżmu, il-konsumiżmu, u li fiha l-mezzi ta' komunikazzjoni ma jistgħux iħallu ma tikbirx is-solitudni tal-bniedem, huma sfida għal dawk li qed ifittxu umanità ġdida, għaż-żgħażagħ ukoll, il-valuri tad-dedikazzjoni, tan-nuqqas ta' egoiżmu, tal-ħbiberija u tar-rispett.

Għall-ħidma pastorali kollha favur l-anzjani, titfa' dawl partikulari u ta' siwi kull riferenza mhux biss għad-digriet konċiljari Apostolicam Actuositatem imma wkoll għad-dokumenti kollha tal-Maġisteru ta' dawn l-aħħar snin, u b'mod speċjali għall-Eżortazzjoni Appostolika post-sinodali Christifidele Laici, għall-Ittra Appostolika Salvifici Doloris u għall-Eżortazzjoni Appostolika Familiaris Consortio.

GĦELUQ

Dan il-vjaġġ qasir tagħna fid-dinja tat-tielet u r-raba' età ħareġ għad-dawl ħafna mill-problemi li huma marbutin magħhom u li jitolbu tweġiba mis-soċjetà ċivili u attenzjoni pastorali speċjali mill-komunità ekklesjali. Iżda rajna wkoll l-għana ta' umanità u tal-għerf tal-anzjani li għad fadlilhom ħafna x'jagħtu lill-Knisja u lis-soċjetà.

Hu dmir kulħadd li jimxi mal-anzjani u jersaq lejhom. Wasal il-waqt li nibdew naħdmu ħa jkun hemm bidla effettiva ta' mentalità dwar l-anzjani biex jerġa' jingħatalhom il-post li għandu jkollhom fis-soċjetà tal-bnedmin.

Is-soċjetà u l-istituzzjonijiet tagħha huma msejħin biex jiftħu għall-anzjani okkażjonijiet ta' formazzjoni u ta' parteċipazzjoni u jiżguraw forom ta' assistenza soċjali u sanitarja adatta għall-ħtiġijiet diversi li jkollhom u jwieġbu għall-ħtieġa li l-persuna umana tgħix b'dinjità fil-ġustizzja u l-libertà. Għal dan il-għan, flimkien mal-impenn tal-istat li għandu jġib 'il quddiem u jħares il-ġid komuni, irid jitwettaq u jintwera l-valur, fir-rispett tal-prinċipju tas-sussidjarjetà l-ħidma tal-volontarjat u l-kontribut ta' inizjattivi ispirati mill-imħabba nisranija.

Il-komunità nisranija trid tħabrek ħa tgħin l-anzjani jgħixu fi żmienhom fid-dawl tal-fidi u jagħrfu huma stess ir-riżorsi li għad fadlilhom biex jgħinu lill-oħrajn u li huma responsabbli li joffru lill-oħrajn. L-anzjani jridu dejjem aktar jagħrfu li għad għandhom ġejjieni x'jibnu, għaliex għadu ma ntemmx l-impenn missjunarju tagħhom li jagħtu xhieda quddiem iż-żgħar, iż-żgħażagħ, l-adulti u lil dawk ukoll ta' mparhom, li 'l hemm minn Kristu ma hemmx sens u lanqas hena u dan kemm fil-ħajja personali u kemm fil-ħajja mal-oħrajn.
"Il-ħsad kbir" (Mt 9, 37). Dawn il-kelmiet tal-Mulej jgħoddu ħafna għall-qasam tal-pastorali tat-tielet u tar-raba' età, qasam hekk kbir li jitlob il-ħidma u l-impenn ġeneruż u ħerqan ta' tant appostli, ta' tant operaturi, ta' tant xhieda konvinti mill-milja li jista' juri dan iż-żmien tal-ħajja jekk mibni fuq il-"blata" li hu Kristu (ara Mt 7, 24-27).

Eżempju tal-għaġeb jagħtihulna l-Papa Ġwanni Pawlu II li f'dan ukoll hu xhud kbir għall-bniedem tal-lum. Il-Papa qed jgħix xjuħitu b'mod mill-aktar naturali. Flok jaħbiha (min ma raħx jiċċajta bil-bastun tiegħu?) qed juriha lil kulħadd. B'hena u sempliċità liema bħalhom, isejjaħ lilu nnifsu u jgħid: "Jien qassis xiħ". Qed jgħix xjuħitu fil-fidi, fil-qadi tal-mandat li fdalu Kristu. Ma jħallix l-età tinfluwenzah. It-78 sena magħluqa ma ċaħduhx miż-żgħożija tal-ispirtu. Id-dgħufija fiżika ċara tiegħu ma naqqset xejn mill-entużjażmu li bih qed jaqdi l-missjoni tiegħu ta' suċċessur ta' San Pietru. Għadu jivvjaġġja minn kontinent għall-ieħor. Tal-għaġeb tara kif il-kelma tiegħu tikseb dejjem aktar qawwa, kif dejjem aktar qed tolqot qlub in-nies.

Il-mixi mal-anzjani, jekk imsieħeb ma' pastorali attenta għal ħafna ħtiġijiet u kariżmi u hu lest biex jara s-siwi tal-parteċipazzjoni ta' kulħadd, u jrid jagħti siwi lill-kapaċitajiet ta' kull wieħed, juri għana għall-Knisja kollha. Ta' min jittama li għalhekk inkunu ħafna li nidħlu għal dan, bil-kuraġġ kollu, aħna u nintebħu bit-tifsir għoli tal-mixja lejn il-konverżjoni tal-qalb u lejn id-doni bejn il-ġenerazzjonijiet.
Is-sena 1999 in-Nazzjonijiet Uniti ddedikawha lill-anzjani, waqt li qed issir it-tħejjija għall-Ġublew il-Kbir, hi s-sena dedikata lil Alla l-Missier. Hu mument provvidenzjali li jista' jkun okkażjoni għall-ġenerazzjonijiet aktar żgħażagħ biex iwaqqfu u jqisu mill-ġdid ir-relazzjoni tagħhom ma' dik ta' missirijiethom, u għal dawk li ma għadhomx aktar żgħażagħ biex jerġgħu jqisu ħajjithom u jarawha sseħħ fid-dawl ferrieħi ta' xhieda li "l-ħajja nisranija kollha kemm hi, hi mixja lejn id-dar tal-Missier li kuljum qed nagħrfu dejjem aktar l-imħabba bla qjies tiegħu għal kull bniedem" (13).

Fis-sena 2000, is-sena tal-Ġublew li ddaħħal il-poplu ta' Alla fit-tielet elf sena tal-Kristjaneżmu, is-17 ta' Settembru se jkun dedikat lill-anzjani. Nittamaw li ħadd ma jonqos minn din il-laqgħa hekk importanti. U nittamaw li l-Ġublew il-Kbir joħloq ħafna inizjattivi lokali, djoċesani, nazzjonali u internazzjonali – li jippermettu lill-anzjani juru dejjem, aktar u aktar fil-għadd, il-kapaċitajiet tagħhom li jipparteċipaw, joħolqu tamiet, u jilqgħu tamiet. Għaliex magħhom biss, u minħabba fihom tifħir il-Mulej jista' jitlissen bil-hena minn żmien għall-ieħor (ara Salm 79/79, 1c3).
Mill-Vatikan, 1 ta' Ottubru, 1998.
NOTI

1. Is-sezzjoni "populazzjoni" tal-United Nations Department of Economic and Social Affairs fis-26 ta' Ottubru 1998, ippubblikat rapport aġġornat dwar materji demografiċi. Mill-kapitlu dwar iż-żieda fl-għadd tal-anzjani jidher ċar, fost affarijiet oħra li s-66 miljun ta' persuni ta' 80 sena u ta' aktar minn 80 sena se jkun ta' 370 miljum fis-sena 2050, meta fosthom se jkun hemm mat-2.2 miljuni ta' persuni fuq il-100 sena.

2. Studji oħra tan-Nazzjonijiet Uniti dejjem aktar qed jikkoreġu l-previżjonijiet dwar it-tkattir tal-popolazzjoni f'dawn l-għexieren ta' snin li ġejjin. Il-United Nations Population Fund fir-rapport dwar il-popolazzjoni tad-dinja fl-1998 wettaq nuqqas demografiku: fi ftit pajjiżi tal-Afrika l-għadd ta' trabi li jitwieldu għadu għoli ħafna. F'pajjiżi oħra, mill-Asja sal-Amerika Latina, l-għadd ta' trabi li qed jitwieldu dejjem aktar qed jonqos.
3. L-applikazzjoni ta' dawn il-prinċipji, fil-ħames reviżjoni tal-pjan internazzjonali tal-ħidma, u r-reviżjoni tal-istrateġija adottata fl-1992 mill-Assemblea tan-Nazzjonijiet Uniti jiffurmaw il-"global objectives" tax-xjuħija fis-sena 2001.

5. Insegnamenti V, 3, pag. 125.

6. Diskors tal-Papa lill-Knisja tal-Italja f'Palermo fit-tielet konvenju tagħha fl-24 ta' Novembru, 1995.

